
--------- 2026  թվականի                                             N –Ն

ՊԵՏԱԿԱՆ ՀԱՎԱՍՏԱԳՐԵՐԻ ՄԻՋՈՑՈՎ ՀԱՇՄԱՆԴԱՄՈՒԹՅՈՒՆ ՈՒՆԵՑՈՂ ԱՆՁԱՆՑ ԽՆԱՄՔ ԵՎ ՍՈՑԻԱԼ-ՎԵՐԱԿԱՆԳՆՈՂԱԿԱՆ ԾԱՌԱՅՈՒԹՅՈՒՆՆԵՐ ՏՐԱՄԱԴՐԵԼՈՒ ԿԱՐԳԸ ՀԱՍՏԱՏԵԼՈՒ   ՄԱՍԻՆ

	Ղեկավարվելով «Հաշմանդամություն ունեցող անձանց իրավունքների մասին» օրենքի 9-րդ հոդվածի 1-ին մասի 2-րդ կետի «զ» ենթակետով, «Նորմատիվ իրավական ակտերի մասին» օրենքի 33-34-րդ հոդվածներով՝ Հայաստանի Հանրապետության կառավարությունը որոշում է.
1.  Հաստատել պետական հավաստագրերի միջոցով հաշմանդամություն ունեցող անձանց խնամք և սոցիալ-վերականգնողական ծառայություններ տրամադրելու կարգը՝ համաձայն հավելվածի։
2. Հայաստանի Հանրապետության աշխատանքի և սոցիալական հարցերի նախարարին՝ մինչև սույն որոշումն ուժի մեջ մտնելը ապահովել պետական հավաստագրերի միջոցով հաշմանդամություն ունեցող անձանց խնամք և սոցիալ-վերականգնողական ծառայություններ տրամադրելու գործընթացի իրականացումը  սոցիալական պաշտպանության միասնական տեղեկատվական e-social համակարգի «Հավաստագրեր» («e-voucher») ենթահամակարգի (այսուհետ՝ «e-voucher» ենթահամակարգ) միջոցով։
3. Սույն որոշմամբ սահմանված սոցիալական ծառայություն ստանալու նպատակով հավաստագրերը հատկացվում են Հայաստանի Հանրապետության յուրաքանչյուր տարվա պետական բյուջեով նախատեսված և Հայաստանի Հանրապետության աշխատանքի և սոցիալական հարցերի նախարարությանը հատկացված ֆինանսական միջոցների շրջանակներում։
4. Սույն որոշումն ուժի մեջ է մտնում 2027 թվականի հունվարի 1-ից։

Հայաստանի Հանրապետության վարչապետ 	Ն. Փաշինյան 

Երևան

Հավելված
Հայաստանի Հանրապետության  կառավարության
2026 թվականի ___________ -ի
N ___________-Ն որոշման 

ՊԵՏԱԿԱՆ ՀԱՎԱՍՏԱԳՐԵՐԻ ՄԻՋՈՑՈՎ ՀԱՇՄԱՆԴԱՄՈՒԹՅՈՒՆ ՈՒՆԵՑՈՂ ԱՆՁԱՆՑ ԽՆԱՄՔ ԵՎ ՍՈՑԻԱԼ-ՎԵՐԱԿԱՆԳՆՈՂԱԿԱՆ ԾԱՌԱՅՈՒԹՅՈՒՆՆԵՐ ՏՐԱՄԱԴՐԵԼՈՒ ԿԱՐԳԸ

1. ԸՆԴՀԱՆՈՒՐ ԴՐՈՒՅԹՆԵՐ
1.  Սույն կարգով (այսուհետ՝ Կարգ) կարգավորվում են պետական հավաստագրի (այսուհետ՝ Հավաստագիր) միջոցով հաշմանդամություն ունեցող անձանց խնամք և սոցիալ-վերականգնողական ծառայություններ տրամադրելու հետ կապված հարաբերությունները:
2.  Հավաստագրի միջոցով հաշմանդամություն ունեցող անձանց տրամադրվում են՝ 
1) տնային պայմաններում խնամք, 
2) հատուկ մանկավարժի՝ լոգոպեդական ծառայություն, 
3) հոգեբանական ծառայություն, 
4) էրգոթերապևտիկ ծառայություն,
5) կինեզիոլոգիական  ծառայություն կամ ադապտիվ ֆիզկուլտուրա,
6) հատուկ մանկավարժի՝ սուրդոմանկավարժական ծառայություն,
7) հատուկ մանկավարժի՝ տիֆլոմանկավարժական ծառայություն (այսուհետ՝ Ծառայություն)։
3. Ծառայության տրամադրման համար հիմք է հանդիսանում հաշմանդամություն ունեցող անձի համար կազմված ծառայությունների անհատական ծրագիրը (այսուհետ՝ ԾԱԾ)։ 


2. ՀԱՎԱՍՏԱԳԻՐ ՍՏԱՆԱԼՈՒ ՀԱՄԱՐ ԴԻՄԵԼՈՒ, ՀԱՎԱՍՏԱԳԻՐՆ ՕԳՏԱԳՈՐԾԵԼՈՒ ԵՎ  ՈՒԺԸ ԿՈՐՑՐԱԾ ՃԱՆԱՉԵԼՈՒ ԸՆԹԱՑԱԿԱՐԳԸ

4. Հավաստագիրը տրամադրվում է Հայաստանի Հանրապետության քաղաքացիներին, Հայաստանի Հանրապետությունում բնակվող՝ բնակության իրավունք ունեցող օտարերկրացիներին, Հայաստանի Հանրապետությունում մշտապես բնակվող քաղաքացիություն չունեցող անձանց, ինչպես նաև Հայաստանի Հանրապետությունում ապաստան հայցողի կամ փախստականի կարգավիճակ ունեցող անձանց՝ օրենքով սահմանված հիմքերի առկայության դեպքում: 
5. Հավաստագիր ձեռք բերելու նպատակով հաշմանդամություն ունեցող անձը (այսուհետ՝ նաև Շահառու) կամ նրա ներկայացուցիչը (այն անձը, որին շահառուի կողմից տրվել է լիազորագիր՝ առանց նոտարական վավերացման) (այսուհետ միասին՝ Դիմող) սոցիալական պաշտպանության միասնական տեղեկատվական e-social համակարգում (այսուհետ՝ e-social) ստեղծում է օգտահաշիվ և  ներկայացնում է դիմում «e-voucher» ենթահամակարգի միջոցով։ Ընդ որում, լիազորագիրը ձևավորվում է «e-voucher» ենթահամակարգում, որում առնվազն ներառվում են լիազորողի և լիազորված անձի անունը, ազգանունը, հայրանունը, անձը հաստատող փաստաթղթի տվյալները: 
6. e-social համակարգում շահառուն կամ նրա ներկայացուցիչը գրանցվում են բջջային նույնականացման քարտով (mID), իսկ դրա բացակայության դեպքում ներկայանում են ՄՍԾ ցանկացած տարածքային կենտրոն՝ ներկայացնելով հետևյալ փաստաթղթերը.
1.  Շահառուի անձնագիր կամ նույնականացման քարտ, իսկ մինչև 16 տարեկան երեխաների դեպքում՝ անձնագիր կամ ծննդյան վկայական կամ բնակչության պետական ռեգիստր վարող մարմնի կողմից տեղեկանքի տեսքով հատկացված հանրային ծառայությունների համարանիշ կամ հանրային ծառայությունների համարանիշ չստանալու մասին տեղեկանք: Անձնագրի դեպքում ներկայացվում է նաև բնակչության պետական ռեգիստր վարող մարմնի կողմից տեղեկանքի տեսքով հատկացված հանրային ծառայությունների համարանիշ կամ հանրային ծառայությունների համարանիշ չստանալու մասին տեղեկանք: Մինչև 16 տարեկան երեխաների դեպքում դիմում է օրինական ներկայացուցիչը՝ ծնողը կամ որդեգրողը կամ շուրջօրյա խնամքի կենտրոնի տնօրենը կամ խնամակալը կամ հոգաբարձուն։ Անձի անգործունակ ճանաչված լինելու դեպքում դիմում է խնամակալը:
1. Եթե  դիմումը ներկայացնում է օրինական ներկայացուցիչը կամ ներկայացուցիչը, ապա ներկայացվում է նաև նրա հանրային ծառայությունների համարանիշը կամ հանրային ծառայությունների համարանիշ չունենալու վերաբերյալ տեղեկանքը:
1. Դիմումը Շահառուի լիազորված անձի կամ օրինական ներկայացուցչի կողմից ներկայացնելիս՝ դիմումին կցվում են Շահառուի կողմից տրված՝ առանց նոտարական վավերացման լիազորագիրը, իսկ փաստաբան լինելու դեպքում նաև՝ փաստաբանական գործունեության արտոնագրի պատճենը կամ օրինական ներկայացուցիչը հանդիսանալու դեպքում՝ երեխայի ծննդյան վկայականը կամ խնամակալության և հոգաբարձության մարմնի որոշումը։ 
1. Եթե շահառուն հանդիսանում է Հայաստանի Հանրապետությունում բնակության իրավունք ունեցող օտարերկրացի՝  Հայաստանի Հանրապետությունում բնակվելու իրավունքը հաստատող փաստաթուղթը (կացության քարտ, բնակության օրինականությունը հավաստող տեղեկանք, օրինական բնակությունը հավաստող՝ օրենսդրությամբ սահմանված այլ փաստաթուղթ).
1. Եթե շահառուն հանդիսանում է Հայաստանի Հանրապետությունում մշտապես բնակվող քաղաքացիություն չունեցող անձ՝ Հայաստանի Հանրապետությունում մշտապես բնակվող քաղաքացիություն չունեցող անձի կացության վկայականը.
1. Եթե շահառուն հանդիսանում է ապաստան հայցող՝ ապաստան հայցողի վկայականի համարը։
1. Եթե շահառուն ունի փախստականի կարգավիճակ՝ կոնվենցիոն ճամփորդական փաստաթուղթը՝ բացառությամբ Հայաստանի Հանրապետության կառավարության 2023 թվականի հոկտեմբերի 26-ի N 1864-Ն որոշման 3-րդ կետի համաձայն փախստական ճանաչված անձանց։ Վերջիններիս համար անձը հաստատող փաստաթուղթ է հանդիսանում Հայաստանի Հանրապետության կառավարության 2023 թվականի հոկտեմբերի 26-ի N 1864-Ն որոշման N 1 հավելվածի 1-ին կետով սահմանված փաստաթղթերից որևէ մեկը։ 
7.  e-social hամակարգում Դիմողը (նաև՝ Շահառուն, եթե տարբեր անձինք են) նույնականացվում է բնակչության պետական ռեգիստրի միջոցով։
8. е-social համակարգում օգտահաշիվ ստեղծելուց Դիմողը ներկայացնում է դիմում «e-voucher» ենթահամակարգի միջոցով՝ նշելով  ԾԱԾ-ում նշված Ծառայության այն տեսակը, որը Շահառուն ցանկանում է ստանալ․
9. Հավաստագիրը ինքնաշխատ ձևավորվում է «e-voucher» ենթահամակարգում։ Հավաստագիրը տրամադրվում է Աղյուսակ N 1-ում նշված պայմաններով և ժամկետով, բայց ոչ ավելի քան ԾԱԾ-ի ժամկետն է։ Սույն Կարգի հավելվածի 2-րդ կետի 2-7-րդ կետերում նշված ծառայությունները տրամադրվում են 1 տարի ժամկետով։ Յուրաքանչյուր հաջորդ անգամ ծառայությունը շարունակելու կարիքը կրկին պետք է ցուցվի ԾԱԾ-ով։ 
10. Դիմումի ներկայացման դժվարությունների դեպքում, Շահառուն կարող է դիմել Միասնական սոցիալական ծառայության (այսուհետ՝ ՄՍԾ) ցանկացած տարածքային կենտրոն՝ դիմումի ներկայացմանն աջակցելու նպատակով։ 
11. Դիմումն ընդգրկում հետևյալ տեղեկատվությունը՝ 
1)  Շահառուի անունը, ազգանունը, առկայության դեպքում՝ հայրանունը, ծննդյան օրը, ամիսը, տարեթիվը, հեռախոսահամարը, էլեկտրոնային փոստի հասցեն, իսկ Շահառուի լիազորված անձի կամ օրինական ներկայացուցչի դիմելու դեպքում՝ նաև ներկայացուցչի անունը, ազգանունը, առկայության դեպքում՝ հայրանունը, ծննդյան օրը, ամիսը, տարեթիվը, հեռախոսահամարը, էլեկտրոնային փոստի հասցեն․
2) Շահառուի անձը հաստատող փաստաթղթի համարը, տեսակը, տրամադրման օրը, ամիսը, տարեթիվը, իսկ լիազորված անձի կամ օրինական ներկայացուցչի միջոցով դիմելու դեպքում՝ նաև լիազորված անձի կամ օրինական ներկայացուցչի անձը հաստատող փաստաթղթի համարը, տեսակը, տրամադրման օրը, ամիսը, տարեթիվը․
3) Շահառուի, իսկ լիազորված անձի կամ օրինական ներկայացուցչի միջոցով դիմելու դեպքում նաև նրանց՝ հանրային ծառայությունների համարանիշը կամ հանրային ծառայությունների համարանիշ չունենալու մասին տեղեկանքի համարը․
4) ԾԱԾ-ում նշված Ծառայության այն տեսակը, որը Շահառուն ցանկանում է ստանալ․
5) Շահառուի հավաստումն այն մասին, որ Շահառուն ստանում կամ չի ստանում պահանջվող Ծառայությունը պետական կամ համայնքային այլ ծրագրի կամ սոցիալական աջակցության ոլորտի լիազոր մարմնի կամ համայնքի հետ համագործակցող կազմակերպության հետ ծրագրի շրջանակներում․
6) նշում այն մասին, որ պահանջվող Ծառայությունը պետական կամ համայնքային այլ ծրագրի կամ սոցիալական աջակցության ոլորտի լիազոր մարմնի կամ համայնքի հետ համագործակցող կազմակերպության հետ ծրագրի շրջանակներում ստանալու դեպքում՝ Շահառուն պարտավորվում է ստանալուց հետո երեք աշխատանքային օրվա ընթացքում «e-voucher» ենթահամակարգում նշել այդ մասին։
12. Դիմումը և կից փաստաթղթերը ներկայացնելուց հետո հինգ աշխատանքային օրվա ընթացքում, եթե 
1)  առկա չեն Կարգի 15-րդ կետով սահմանված դիմումի մերժման հիմքեր, ապա «e-voucher» ենթահամակարգում ինքնաշխատ ձևավորվում է Հավաստագիրը՝ համաձայն սույն հավելվածի Ձև 1-ի․
2) առկա է Կարգի 15-րդ կետով սահմանված մերժման որևէ հիմք, ապա դիմումը մերժվում է՝ համաձայն Ձև 2-ի։
13. Կարգի 12-րդ կետում նշված ժամկետը երկարում է Կարգի 15-րդ կետում նշված դեպքում և ժամկետով, իսկ Կարգի 24-րդ կետում նշված դեպքում՝ Կարգի 12-րդ կետում նշված ժամկետը հաշվարկվում է Շահառուի հերթը հասնելու օրվանից սկսած։
14. Դիմումի բավարարման կամ մերժման համար հիմք են ընդունվում «e-disability» համակարգի, բնակչության պետական ռեգիստրի, հարկային մարմնի, քաղաքացիական կացության ակտերի գրանցման գործակալության տեղեկատվական շտեմարանի, էլեկտրոնային առողջապահության «ԱՐՄԵԴ» համակարգի, շուրջօրյա լրիվ խնամք տրամադրող կազմակերպություններում տեղավորման տեղեկատվական  շտեմարանների տվյալները։ Մասնավորապես,
1)  «e-disability» համակարգից ստացվում են Շահառուի հաշմանդամություն ունեցող անձ լինելու կամ չլինելու մասին տեղեկատվությունը,  հաշմանդամության ժամկետը, անձի ֆունկցիոնալության սահմանափակման աստիճանը և հաշմանդամության տեսակը՝ հենաշարժական խնդիրներ, տեսողական խնդիրներ, լսողական, խոսքի, ձայնի խնդիրներ, հոգեկան (մտավոր) խնդիրներ, քրոնիկական հիվանդություններ, ԾԱԾ-ի ժամկետը, ԾԱԾ-ով երաշխավորված Ծառայությունները․
2) բնակչության պետական ռեգիստրի տեղեկատվական շտեմարանից ստացվում են Դիմողի (նաև՝ Շահառուի, եթե տարբեր անձինք են) անձը հաստատող փաստաթղթի տվյալները և հաշվառման հասցեն․
3) հարկային մարմնի տեղեկատվական շտեմարանից ստացվում են Շահառուի աշխատելու կամ չաշխատելու մասին տեղեկատվությունը՝ տնային պայմաններում խնամք ստանալու ծառայության համար․
4) քաղաքացիական կացության ակտերի գրանցման գործակալության տեղեկատվական շտեմարանից ստացվում են Դիմողի (նաև՝ Շահառուի, եթե տարբեր անձինք են)  մահվան վերաբերյալ տեղեկատվությունը․
5) էլեկտրոնային առողջապահության «ԱՐՄԵԴ» համակարգից ստացվում են Շահառուի մոտ՝  քրոնիկ ալկոհոլամոլության, թմրամոլության, մաշկային վարակիչ (մասնավորապես՝ քոս, ոջլոտություն) կամ շրջապատի համար վտանգ ներկայացնող հիվանդության (բացառությամբ ՄԻԱՎ վարակի և ոչ մանրէազատ տուբերկուլոզի) առկայության կամ բացակայության մասին տեղեկատվությունը (մինչև համակարգերի միջև տեղեկատվության ինքնաշխատ փոխանակությունը ապահովելը տեղեկանքը կցվում է)․
6)  շուրջօրյա լրիվ խնամք տրամադրող կազմակերպություններում տեղավորման տեղեկատվական  շտեմարաններից ստացվում են Շահառուի շուրջօրյա լրիվ խնամք տրամադրող կազմակերպություններում ծառայություն ստանալու կամ չստանալու մասին տեղեկատվությունը։
15. Դիմումը մերժվում է, եթե
1) Ներկայացված փաստաթղթերում առկա են անճշտություններ, անհամապատասխանություններ կամ առկա չեն 14-րդ կետով սահմանված փաստաթղթերը։
2) Շահառուն չի հանդիսանում հաշմանդամություն ունեցող անձ.
3) Շահառուն չի բավարարում Կարգի 48-րդ կամ 50-րդ կետով սահմանված պայմաններին.
4) Շահառուն չունի ԾԱԾ. 
5) լրացել է Շահառուի ԾԱԾ-ի վավերականության ժամկետը կամ պահանջվող սոցիալական ծառայությունը նշված չէ Շահառուի ԾԱԾ-ում.
6) առկա է Շահառուի մահվան վերաբերյալ տվյալ․
7) Շահառուն ունի հայցվող սոցիալական ծառայության համար արդեն իսկ տրամադրված և գործող Հավաստագիր․
8) Կարգի 17-րդ կետում նշված դեպքում կամ Շահառուն հանդիսանում է պետական կամ համայնքային այլ ծրագրի շրջանակում կամ սոցիալական աջակցության ոլորտի լիազոր մարմնի կամ համայնքի հետ համագործակցող կազմակերպության հետ ծրագրի շահառու և նշված ծրագրի շրջանակում ստանում է դիմումով պահանջվող Ծառայություն։ 
9)  Շահառուն ունի քրոնիկ ալկոհոլամոլություն, թմրամոլություն, մաշկային վարակիչ (մասնավորապես՝ քոս, ոջլոտություն) կամ շրջապատի համար վտանգ ներկայացնող (բացառությամբ ՄԻԱՎ վարակի և ոչ մանրէազատ տուբերկուլոզի)  հիվանդություն՝ տնային պայմաններում խնամք ստանալու դեպքում։
16.Կարգի 14-րդ կետի 1-ին ենթակետով նշված հիմքով դիմումը մերժվում է, եթե նշված հանգամանքների մասին ծանուցում ստանալուց հետո հնգօրյա ժամկետում Դիմողը չի կատարել անհրաժեշտ ուղղումներ կամ չի կցել պահանջվող փաստաթղթերը:
17. Եթե Կարգի 2-րդ կետի 2-7-րդ ենթակետերում նշված սոցիալ-վերականգնողական ծառայություններից որևէ մեկը պետության ֆինանսավորմամբ Շահառուին արդեն իսկ տրամադրվում է ցերեկային կենտրոններում, ապա նշված սոցիալական ծառայությունների համար առանձին Հավաստագիր չի տրամադրվում։
18. Հավաստագիր ձևավորվելու մասին Դիմողը ստանում է ծանուցում «e-voucher» ենթահամակարգի միջոցով։
19. Հավաստագիրն ուժի մեջ է այն տրամադրելուց հետո 180 օրվա ընթացքում, բայց ոչ ավելի քան ԾԱԾ-ի ժամկետն է։ Նշված ժամկետում չօգտագործելու կամ Կարգով սահմանված այլ դեպքերում Հավաստագիրը ճանաչվում է ուժը կորցրած, որի արդյունքում ինքնաշխատ ձևավորվում է վարչական ակտ՝ համաձայն Ձև 3-ի:
20. «e-vоucher» ենթահամակարգում շահառուին հասանելի է լինում հայցվող սոցիալական ծառայության տրամադրման համար «Սոցիալական աջակցության մասին» օրենքով և Կառավարության 2015 թվականի սեպտեմբերի 10-ի N 1078-Ն և Կառավարության 2026 թվականի փետրվարի 19-ի N 195-Ն որոշումներով սահմանված կարգով հավաստագրված կազմակերպությունների և անհատ ձեռնարկատերերի (տնային պայմաններում խնամքի դեպքում), ինչպես նաև սոցիալ-վերականգնողական ծառայություններ մատուցող կազմակերպությունների ու անհատ ձեռնարկատերերի (այսուհետ միասին՝ Ծառայություն մատուցող) ցանկը՝ հասցեներով և կոնտակտային տվյալներով, ծառայությունների նկարագրերով: 
21. Համապատասխան սոցիալական ծառայություն ստանալու համար Շահառուն «e-vоucher» ենթահամակարգի միջոցով դիմում է իր նախընտրած Ծառայություն մատուցողին։
22. Ծառայություն մատուցողը Շահառուին համապատասխան սոցիալական ծառայությունը տրամադրում է Հավաստագրի գործողության ժամկետում՝ Հայաստանի Հանրապետության օրենսդրության պահանջների պահպանմամբ։
23. Եթե Կարգի 2-րդ կետով նշված որևէ սոցիալական ծառայության համար ընթացիկ տարվա ընթացքում դիմողների թիվն ավելին է, քան Հայաստանի Հանրապետության յուրաքանչյուր տարվա պետական բյուջեով նախատեսված ֆինանսական միջոցները, ապա  Կարգով նախատեսված սոցիալական ծառայությունը տրամադրվում է այն անձանց, ովքեր առավել վաղ են ներկայացրել դիմումները։
24. Հավաստագիր չձևավորած մյուս դիմումների համար ձևավորվում է հերթացուցակ՝ ըստ ներկայացման ամսաթվի: Շահառուն պահպանում է իր հերթը, քանի դեռ նրան չի տրամադրվել համապատասխան սոցիալական ծառայությունը կամ  առկա չեն Կարգի 25-րդ կետով սահմանված հիմքերը՝ հերթացուցակից դուրս գալու համար:
25. Շահառուն հերթացուցակից դուրս է գալիս, եթե  
1) ստացել է Հավաստագիր. 
2) ներկայացրել է դիմում հերթացուցակից դուրս գալու մասին.
3) վերացել են Հավաստագիր ստանալու համար պահանջվող իրավական հիմքերը.
4) Շահառուն մահացել է:
26. Շահառուի՝ հերթացուցակից դուրս գալու դեպքում, եռօրյա ժամկետում Համակարգի միջոցով ուղարկվում է ծանուցում:
27. Հերթացուցակում ընդգրկված Շահառուի հերթը հասնելիս՝ իրականացվում է տվյալների ստուգում և Կարգի 15-րդ կետով նախատեսված հիմքերի բացակայության դեպքում՝ ձևավորվում է Հավաստագիր, իսկ Կարգի 15-րդ կետով նախատեսված որևէ հիմքի առկայության դեպքում՝ դիմումը մերժվում է:
28. Համակարգի միջոցով յուրաքանչյուր ամիս Շահառուի տվյալները համադրվում են շուրջօրյա լրիվ խնամք տրամադրող կազմակերպություններում տեղավորման տեղեկատվական շտեմարանի, «e-disability» համակարգի, բնակչության պետական ռեգիստրի, հարկային մարմնի, էլեկտրոնային առողջապահության «ԱՐՄԵԴ» համակարգի, քաղաքացիական կացության ակտերի գրանցման գործակալության տեղեկատվական շտեմարանների տվյալների հետ։ 
29. Հավաստագիրն ուժը կորցրած է ճանաչվում և Շահառուին սոցիալական ծառայության տրամադրումը դադարեցվում է սույն կետում նշված հանգամանքներում՝
1)  Շահառուի կամ իր լիազորված անձի կամ օրինական ներկայացուցչի դիմումի հիման վրա.
2) Շահառուի մոտ քրոնիկ ալկոհոլամոլության, թմրամոլության, մաշկային վարակիչ (մասնավորապես՝ քոս, ոջլոտություն) կամ շրջապատի համար վտանգ ներկայացնող հիվանդության (բացառությամբ ՄԻԱՎ վարակի և ոչ մանրէազատ տուբերկուլոզի) ախտորոշման դեպքում՝ մասնագիտական հաստատության եզրակացության հիման վրա (տնային պայմաններում խնամքի ծառայություն ստանալու դեպքում)․
3) տնային պայմաններում խնամք ստացող անձի` շուրջօրյա լրիվ խնամքի ծառայության կամ համայնքային փոքր տան շահառու դառնալու դեպքում.
4) Շահառուի պետական կամ համայնքային այլ ծրագրի շրջանակում կամ սոցիալական աջակցության ոլորտի լիազոր մարմնի կամ համայնքի հետ համագործակցող կազմակերպության հետ ծրագրի շահառու հանդիսանալու և նշված ծրագրի շրջանակում դիմումում պահանջվող Ծառայություն ստանալու դեպքում։ 
5) Ծառայության տրամադրելու օրենսդրությամբ սահմանված հիմքերի վերացման դեպքում. 
6) Շահառուի մահվան դեպքում․
7) ԾԱԾ-ի ժամկետը լրանալու դեպքում․
8) Հավաստագրի ժամկետը լրանալու դեպքում։
30. Հավաստագրի մերժման մասին մասին ակտը  «e-voucher» ենթահամակարգի  միջոցով հասանելի է Շահառուին:

3. ԾԱՌԱՅՈՒԹՅՈՒՆ ՄԱՏՈՒՑՈՂՆԵՐԻ ՀԵՏ ԿՆՔՎԵԼԻՔ ՊԱՅՄԱՆԱԳՐԵՐԻՆ ՆԵՐԿԱՅԱՑՎՈՂ ՊԱՀԱՆՋՆԵՐԸ,  ՑԱՆԿԸ ԵՎ ՀԻՄՆԱԿԱՆ ԻՐԱՎՈՒՆՔՆԵՐՆ ՈՒ ՊԱՐՏԱԿԱՆՈՒԹՅՈՒՆՆԵՐԸ

31. Նախարարության համապատասխան ստորաբաժանումը ապահովում է Կառավարության 2015 թվականի սեպտեմբերի 10-ի N 1078-Ն կամ Կառավարության 2026 թվականի փետրվարի 19-ի N 195-Ն որոշումներով հավաստագրված (տնային պայմաններում խնամքի ծառայություն մատուցողների դեպքում) և սոցիալ-վերականգնողական Ծառայություն մատուցողների հետ համագործակցության  պայմանագրերի կնքման գործընթացը: Պայմանագրերին կցվում են նաև Ծառայության տրամադրման մեթոդական ուղեցույցերը,  Շահառուների և Ծառայություն մատուցողների միջև կնքվելիք պայմանագրի օրինակելի ձևը, որոնք պարտադիր են Ծառայություն մատուցողների համար։ Տվյալները մուտքագրվում են e-voucher ենթահամակարգ։
32. Կարգով սահմանված Հավաստագրի հիման վրա տնային պայմաններում խնամք կարող է մատուցել կոնկրետ սոցիալական ծառայության համար հավաստագրված Ծառայություն մատուցողը, ով կնքել է համագործակցության պայմանագիր (այսուհետ՝ Պայմանագիր) Նախարարության հետ։
33. Կարգով սահմանված Հավաստագրի հիման վրա սոցիալ-վերականգնողական ծառայություն կարող է մատուցել այն Ծառայություն մատուցողը, ով կնքել է Պայմանագիր Նախարարության հետ և 
1) որի համապատասխան սոցիալական ծառայություն մատուցող մասնագետները ունեն բարձրագույն կրթություն՝ համապատասխան որակավորմամբ, նշված ծառայությունը մատուցելու առնվազն երկու տարվա մասնագիտական ստաժ վերջին 5 տարվա ընթացքում․
2) ունի պայմանագրով ստանձնած պարտավորությունները կատարելու համար անհրաժեշտ աշխատանքային ռեսուրսներ Շահառուներին սպասարկելու համար, ինչպես նաև մատչելի շենքային պայմաններ տեղաշարժման դժվարություն ունեցող անձանց սպասարկումն իրականացնելու համար՝ ներառյալ անարգել մուտք կազմակերպության շենք և սպասարկման սրահ` մուտքի զրոյական մակարդակ կամ Հայաստանի Հանրապետության քաղաքաշինական նորմերին համապատասխան կառուցված թեքահարթակ, իսկ դրանց անհնարինության դեպքում համապատասխան անվտանգ տեխնիկական սարքավորումներ` վերելակ, բարձրացնող մեխանիզմներ և սպասարկման սրահում տեղաշարժվելու համար խոչընդոտների բացակայություն.
3) ունի անհրաժեշտ տեխնիկական միջոցներ (համակարգչային տեխնիկա) և աշխատանքային ռեսուրսներ ծառայություն ստացած անձանց վերաբերյալ տվյալները «e-voucher» ենթահամակարգ մուտքագրելու համար։
34. Պայմանագրով կարգավորվում են նաև սոցիալական ծառայության մատուցման, դրա տրամադրման դադարեցման վերաբերյալ տեղեկատվության փոխանակման, վճարման հետ կապված իրավահարաբերությունները։
35. Ծառայություն մատուցողի հետ Պայմանագիր կնքելուց հետո Ծառայություն մատուցողը գրանցվում է Նախարարության կողմից վարվող ցանկում: Ցանկը վարում է Նախարարության պատասխանատու ստորաբաժանումը և պարտավոր է ապահովել ցանկում փոփոխությունների իրականացումը՝ համապատասխան հիմքերի առաջացումից հետո երկու աշխատանքային օրվա ընթացքում։ Ցանկն ընդգրկում է
1)  Ծառայություն մատուցողի անվանումը, ՀՎՀՀ, գործունեության հասցեն, հեռախոսահամար, էլեկտրոնային հասցե․
2) Ծառայության տեսակը և արժեքը, որը Ծառայությունը մատուցողը իրավասու է մատուցելու․
3) Պայմանագրի կնքման օրը, ամիսը, տարեթիվը։
36. Լիազոր մարմինը Ծառայություն մատուցողների վերաբերյալ տեղեկատվությունը մոււտքագրում է «e-voucher» ենթահամակարգ և հրապարակվում է Նախարարության պաշտոնական էլեկտրոնային կայքէջում։ Ծառայություն մատուցողների ցանկը կարող է փոփոխվել կնքված Պայմանագրերը լուծվելու, Ծառայության մատուցողի գործունեության դադարեցման, գործառույթների փոփոխության, Ծառայության տրամադրման համար տրամադրված հավաստագրի ժամկետը լրանալու, կասեցվելու, ուժը կորցրած ճանաչվելու կամ նոր Ծառայություն մատուցողներ ցանկում ընդգրկելու դեպքում:
37. Ծառայություն մատուցողը կարող է ցանկացած ժամանակ դիմել Նախարարությանը Պայմանագիր կնքելու համար, եթե բավարարում է Հայաստանի Հանրապետության օրենսդրությամբ սահմանված պահանջներին: Պայմանագիր չի կնքվում այն Ծառայություն մատուցողի հետ, ում հետ Նախարարության հետ կնքված պայմանագրերը վերջին հինգ տարվա ընթացքում լուծվել են պայմանագրային պարտավորությունները կամ օրենսդրությամբ սահմանված պահանջները չկատարելու հիմքով։ Ցանկում ներառված Ծառայություն մատուցողը ցանկացած ժամանակ կարող է դուրս գալ ցանկից` օրենսդրությամբ սահմանված կարգով պայմանագիրը լուծվելու դեպքում:
38. Պայմանագրեր կնքած Ծառայություն մատուցողներին տրվում է հասանելիություն «e-voucher» ենթահամակարգին՝ իրենց դիմած Շահառուների մասերով՝ հետևյալ կարգով
1)  ստանալու իրեն դիմած Շահառուի Հավաստագիրը, տեղեկանալու Հավաստագրի ուժը կորցրած ճանաչելու և Հավաստագրի ընթացքի (օգտագործված ժամաքանակ և այլն) մասին․
2) ստանալու Շահառուի ԾԱԾ-ը․
3) ներբեռնելու Շահառուի հետ կնքված պայմանագիրը, օրենսդրությամբ սահմանված Շահառուներին վերաբերող փաստաթղթերը․
4) ներբեռնելու Կարգի 44-րդ կետով նախատեսված փաստաթղթերը։
39. Ծառայություն մատուցողները պարտավոր են պահպանել իրենց հասանելի՝ Շահառուների անձնական տվյալները՝ «Անձնական տվյալների պաշտպանության մասին» օրենքով սահմանված կարգով։ 
	40. Ծառայություն մատուցողը պարտավոր է  
1)  «e-voucher» ենթահամակարգում  կատարել նշում՝ սոցիալական ծառայության տրամադրման և դադարեցման վերաբերյալ՝ Պայմանագրում սահմանված ժամկետներում, սակայն ոչ ուշ, քան նման հանգամանքը ի հայտ գալուց հետո երեք աշխատանքային օրվա ընթացքում․
2) լրացնել պայմանագրի շրջանակներում շահառուին մատուցված ծառայությունների մասին տեղեկատվությունը, ներառյալ՝ շահառուի համար մշակված անհատական սոցիալական միջամտությունների ծրագիր, յուրաքանչյուր այցի  տևողությունը, կատարված աշխատանքների նկարագրությունը․
3) Լրացնել Շահառուին վերաբերող փաստաթղթերը, դրանք կազմելուց կամ փոփոխելուց հետո ոչ ուշ քան երեք աշխատանքային օրվա ընթացքում:

